
   Виççĕмĕш юмах

   Геннадий Айхи | Сăвă

   Сукмакăм, хир сукмакĕ

çитет вăрман хĕрне.

Илсе кĕрет вăл акă

тăваткăл ĕшнене.



Ман ыйхăм-юмахăм

чиперрине туйса

утатăп эп вăраххăн

тунсăхăма манса.



Куккук-и е сирена

кăшт сас парать таçта?

Каç çутипе хĕрелнĕ

шыв хĕрринчи ката.



Мĕлке ак картлăн-картлăн

ӳкет сулахайран.

Ӳссе ларать хăватлăн

унта хура юман.



Турат çине пусатăп —

шăнтать вăл урана.

Никам та çук, туятăп, —

пĕртен-пĕр эс кăна.



Çулçа та хускатмасăр

эс ĕшнене кĕрен.

Мана та курăнмасăр

ман тĕлĕкре çӳрен...

  